
___ __________ 2014 թվականի թիվ ___ Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2013 ԹՎԱԿԱՆԻ ՕԳՈՍՏՈՍԻ 1-Ի N894-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Հայաստանի Հանրապետության կառավարությունը որոշում է.

1. Հայաստանի Հանրապետության կառավարության 2013 թվականի օգոստոսի 1-ի «Բնակելի  տարածություն  ստանալու  իրավունք  ունեցող  սոցիալապես անապահով և հատուկ խմբերին դասված անձանց ցանկը և բնակելի  տարածության կարիք  ունեցող  սոցիալապես անապահով և հատուկ խմբերին դասված անձանց (ընտանիքներին) հաշվառելու, կացարանի և այլ սոցիալական ծառայությունների տրամադրման կարգը հաստատելու, Հայաստանի Հանրապետության կառավարության 2011 թվականի փետրվարի 17-ի N 304-Ն որոշման մեջ փոփոխություն կատարելու և Հայաստանի Հանրապետության կառավարության 2003 թվականի հուլիսի 23-ի N 983-Ն որոշումն ուժը կորցրած ճանաչելու մասին» N894-Ն որոշման (այսուհետ՝ որոշում)
1) 3-րդ կետի 1)-ին ենթակետը շարադրել հետևյալ նոր խմբագրությամբ.  

«1) Հայաստանի Հանրապետության կառավարության 2003 թվականի հոկտեմբերի 30-ի N 1419-Ն որոշմամբ սահմանված ծրագրի շահառու ճանաչված մանկական խնամակալական կազմակերպությունների շրջա​նավարտների տվյալները ներառվում են բնակելի տարածության կարիք ունեցող անձանց հերթացուցակ` սույն որոշման N2 հավելվածի 27-29-րդ կետերով սահմանված կարգով, որպես առանձին սոցիալական խումբ` Հայաստանի Հանրապետության աշխա​տանքի և սոցիալական հարցերի նախարարությունում առկա «Պետական աջակցություն Հայաստանի Հանրապետության մանկական խնամակալական կազմակերպությունների շրջանավարտներին» ծրագրի շահառուների համար կազմված անհատական ծրագրին և որպես շահառու հաշվառման տարեթվին համապատասխան.».

2) 3-րդ կետը լրացնել նոր 2.1) ենթակետով հետևյալ բովանդակությամբ. 

«2.1) սույն կետի 1)-ին և 2)-րդ ենթակետերի համաձայն ձևավորված ցուցակներում ներառված անձանց (ընտանիքների) կացարանի առաջնահերթ տրամադրման մասին որոշումն ընդունվում է Հայաստանի Հանրապետության աշխատանքի և սոցիալական հարցերի նախարարին կից գործող ոչ առևտրային կազմակերպությունների հետ աշխատանքների համակարգման խորհրդի առաջարկությամբ` Հայաստանի Հանրապետության աշխատանքի և սոցիալական հարցերի նախարարի որոշմամբ.».
3) 4-րդ կետը լրացնել նոր 3)-րդ և 4)-րդ ենթակետերով հետևյալ բովանդակությամբ.
«3) սույն որոշման 3-րդ կետի 1)-ին ենթակետով սահմանված կարգով բնակելի տարածության կարիք ունեցող անձանց հերթացուցակ ներառված անձանց (ընտանիքների) համար պետական աջակցությամբ ձևավորված սոցիալական տան կացարաններից հատկացվող կացարանների թվաքանակը հաշվի չառնել սույն որոշման N2 հավելվածի 4-րդ կետով սահմանված կարգով բաշխվող կացարանների թվի մեջ.
4) ձևավորել Հայաստանի Հանրապետության աշխատանքի և սոցիալական հարցերի նախարարին կից գործող ոչ առևտրային կազմակերպությունների հետ աշխատանքների համակարգման խորհուրդ:».
5) N1 հավելվածի 1-ին կետի 3) ենթակետի «ա» պարբերությունը շարադրել հետևյալ նոր խմբագրությամբ.
«ա. Հայաստանի Հանրապետության կառավարության 2014 թվականի հունվարի 30-ի ««Պետական նպաստների մասին» Հայաստանի Հանրապետության օրենքի կիրարկումն ապահովելու մասին» N 145-Ն որոշման N 3 հավելվածի 14-րդ կետի 7)-րդ և 8)-րդ ենթակետով սահմանված կարգով որպես «միայնակ չաշխատող կենսաթո​շա​կառու» հաշվառված անձինք (ընտանիքներ), այդ թվում` նրա (նրանց) աշխատելու դեպքում».

6) Ուժը կորցրած ճանաչել N1 հավելվածի 1-ին կետի 4)-րդ ենթակետը.

7) N2 հավելվածի 

ա. 4-րդ կետի «1)»-ին ենթակետը շարադրել հետևյալ նոր խմբագրությամբ. 

«1) առանց ծնողական խնամքի մնացած երեխաների թվին դասվող անձինք».
բ. 16-րդ կետը «նախարարը» բառից հետո լրացնել «(այսուհետ՝ նախարար)» բառերով.

գ. 19-րդ կետի «այն» բառը փոխարինել «սույն կարգի 17-րդ կետով նախատեսված դիմումը» բառերով.

դ. 21-րդ կետը շարադրել հետևյալ նոր խմբագրությամբ.

«21. Բնակելի տարածության համար հաշվառումը մերժվում է, եթե դիմողը`
          1) օտարել է բնակարան (բնակելի տուն)` հաշվառման վերցնելու ժամկետին                      նախորդող 5 տարիների ընթացքում. 
2) որոշմամբ սահմանված կարգով բնակվում է կացարանում.
3) որոշմամբ սահմանված հիմքերի բացակայության դեպքում:»

ե. 31-րդ կետը «հերթականության» բառից հետո լրացնել «՝ նախարարի հրամանի համաձայն» բառերով.

զ. 32.1-րդ կետի 2)-րդ ենթակետում «Հայաստանի Հանրապետության կառավարության 2005 թվականի դեկտեմբերի 29-ի N 2337-Ն որոշման 3-րդ կետով» բառերը փոխարինել «Հայաստանի Հանրապետության կառավարության 2014 թվականի հունվարի 30-ի N145-Ն որոշման 1-ին կետի 2-րդ ենթակետի «բ» պարբերությամբ» բառերով.

8) N2 հավելվածը լրացնել 

ա. նոր 20.1-րդ կետով հետևյալ բովանդակությամբ.

«20.1. Կենտրոնը խնամակալության և հոգաբարձության մարմնի կողմից որպես առանց ծնողական խնամքի մնացած երեխա հաշվառված անձին հաշվառում է նրա օրինական ներկայացուցչի տվյալներով` նշելով, որ բնակելի տարածություն ստանալու իրավունքը ծագում է այդ երեխայի համար նրա 18 տարեկանը լրանալու օրը:».

բ. նոր 32.2-րդ, 32.3-րդ, 32.4-րդ, 32.5-րդ և 32.6-րդ կետերով հետևյալ բովանդակությամբ. 

 «32.2. Սոցիալական տան ազատված կացարանում բնակելի տարածության կարիք ունեցող անձանց հաշ​վառ​ման ցուցակում ընդգրկված անձին (ընտանիքին) արտահերթ տեղավորման որոշումն ընդունում է նախարարը՝ նախարարին կից գործող ոչ առևտրային կազմակերպությունների հետ աշխատանքների համակարգման խորհրդի (այսուհետ՝ խորհուրդ) պատշաճ հիմնավորված առաջարկության դեպքում:

32.3. Սոցիալական տան ազատված կացարանում բնակելի տարածության կարիք ունեցող անձանց հաշ​վառ​ման ցուցակում ընդգրկված անձին (ընտանիքին) արտահերթ տեղավորման հարցը խորհրդի քննարկմանը կարող է ներկայացվել.

1) նախարարության պատասխանատու ստորաբաժանման կողմից.

2) խորհրդի անդամ կազմակերպություններից որևէ մեկի կողմից.

3)  բնակելի տարածության կարիք ունեցող անձի (ընտանիքի) դիմելու դեպքում:

32.4. Խորհրդի քննարկմանը սոցիալական տան ազատված կացարանում բնակելի տարածության կարիք ունեցող անձանց հաշվառման ցուցակում ընդգրկված անձին (ընտանիքին) արտահերթ տեղավորման առաջարկությանը կից ներկայացվում են այն տվյալները, փաստերը, հանգամանքները և դրանք հավաստող փաստթղթերը, որոնք հիմք են հանդիսացել տվյալ առաջարկության համար:

32.5. Սույն կարգի 32.4-րդ կետով նախատեսված առաջարկության համար կողմնորոշիչ հանգամանքներ են հանդիսանում.

1) դիմողի որոշակի բնակության վայր չունենալը.

2) դիմողի ընտանիքում մինչև 5 տարեկան երեխաների թիվը.

3)  դիմողի կամ դիմողի կնոջ հղի լինելը.

4) դիմողի փաստացի բնակության ընտանիքում միջանձնային լարված հարաբերությունների և(կամ) բռնության կամ բռնության սպառնալիքի առկայությունը.

5) դիմողի տվյալ ուսումնական տարում մասնագիտական ուսումնական համապատասխան հաստատություն ընդունվելը կամ սովորելը.

6) դիմողի կամ դիմողի ընտանիքի անդամի ժամկետային զինծառայությունից զորացրված լինելը.

7) դիմողի կամ դիմողի ընտանիքի անդամի քրեակատարողական հիմնարկից վերադարձած, քրեական օրենսգրքով սահմանված հանրային աշխատանքներ կատարող անձ լինելը, պատիժը պայմանականորեն չկիրառելու փորձաշրջանում գտնվելը, պատիժը կրելուց պայմանական վաղաժամկետ ազատված լինելը. 

8) դիմողի կամ դիմողի ընտանիքի անդամների հաշմանդամություն ունենալու հանգամանքը.

9) ընտանիքում նույն կարգավիճակ ունեցող (առանց ծնողական խնամքի մնացած երեխաների թվին դասված անձ, մանկատան շրջանավարտ լինելը և այլն) քույրեր, եղբայրներ լինելը.

10) կյանքի դժվարին վիճակում գտնվելու այլ հանգամանքներ:

32.6. Խորհրդի նիստը հրավիրվում է առաջարկությունը պաշտոնապես ստանալուց հետո ոչ ուշ, քան 10 աշխատանքային օրվա ընթացքում:».

գ. լրացնել նոր 33.1-ին կետով հետևյալ բովանդակությամբ.

«33.1. Եթե բնակելի տարածության կարիք ունեցող անձանց համապա​տաս​խան սոցիալական խմբի հաշվառման ցուցակի` այդ պահի դրությամբ առաջին համարով հաշ​վառված անձն առանց ծնողական խնամքի մնացած երեխա է, որի բնակելի տարածության իրավունքը ծագում է ավելի ուշ ժամկետում` նրա 18 տարեկանը լրանալու օրը, ապա նախարարությունը սույն կարգի 33-րդ կետով սահմանված ուսումնասիրությունը կազմակերպում է հերթացուցակում ընդգրկված հաջորդ անձի (ընտանիքի) համար, իսկ առանց ծնողական խնամքի մնացած երեխան հերթացուցակում պահպանում է իր տեղը` մինչև նրա 18 տարեկանը լրանալը:».

դ. լրացնել նոր VII.I գլխով հետևյալ բովանդակությամբ. 

«VII.I ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅՈՒՆՆԵՐԻ ՀԵՏ ԱՇԽԱՏԱՆՔՆԵՐԻ ՀԱՄԱԿԱՐԳՄԱՆ ԽՈՐՀՈՒՐԴԸ

47.1. Խորհրդի անհատական կազմը հաստատում է նախարարը: 

47.2.  Խորհուրդը կազմված է 9 անդամներից, այն ձևավորվում է սոցիալական պաշտպանության ոլորտում առնվազն երեք տարվա աշխատանքային փորձ ունեցող ոչ առևտրային կազմակերպությունների 8 ներկայացուցիչներից` խորհրդի կազմում գործունեության 2 տարվա ժամկետով: Խորհրդի նախագահը նախարարն է:

47.3. Խորհրդի կազմից ոչ առևտրային կազմակերպության ներկայացուցիչ(ներ)ը (կազմակերպությունը) կարող է (են) դուրս գալ իր դիմումի (պաշտոնական գրության) հիման վրա կամ խորհրդի որոշմամբ` խորհրդի նիստերին 3 և ավելի անգամ անընդմեջ չմասնակցելու դեպքում: 

47.4. Խորհրդի աշխատանքները կազմակերպում է նախարարության պատասխանատու ստորաբաժանումը: 

47.5. Խորհրդի կազմում ընդգրկվում են այն ոչ առևտրային կազմակերպությունները, որոնք ներկայացրել են անդամության հայտ և դրանց տվյալներն առավելապես են համապատասխանում նախարարության կողմից տրված հայտարարության մեջ նշված չափանիշներին և պահանջվող տեղեկություններին: Սույն կարգի 47.3. կետով նախատեսված դեպքում խորհրդի կազմը համալրվում է հայտագրված կազմակերպություններից մեկով` նախարարի որոշմամբ:

47.6. Ոչ առևտրային կազմակերպությունների հայտագրման համար նախարարության հայտարարությունը տեղադրվում է նախարարության պաշտոնական կայք-էջում (www.mlsa.am), խորհրդի անհատական կազմի ձևավորման տարվան հաջորդող 2-րդ տարվա մինչև ապրիլի 1-ը: 
47.7. Խորհրդի կազմում ընդգրկվելու համար հայտագրված ոչ առևտրային կազմակերպությունների թիվը 8-ից ավելի լինելու դեպքում դրանք ընտրվում են ստորև նշված առաջնահերթություններով. 

1) ոչ առևտրային կազմակերպության իրականացրած ծրագրերի, դրանցում ընդգրկված շահառուների թիվը.

2) ոչ առևտրային կազմակերպության սոցիալական պաշտպանության ոլորտում առավել երկար ժամանակահատված գործելու հանգամանքը:

47.8. Խորհրդի աշխատանքները կանոնակարգվում են սոցիալական համագործակցության հանրապետական համաձայնագրով (այսուհետ` համաձայնագիր) ընդունված համագործակցության նպատակներին և սկզբունքներին համապատասխան: 

47.9. Համագործակցության հիմնական նպատակներն են.

1) ապահովել uոցիալական աջակցության բնագավառի պետական քաղաքականության մշակման մասնակցային գործընթաց. 
2) բարձրացնել սոցիալական ծառայությունների մատչելիությունը և կողմնորոշումը՝ դեպի սոցիալական աջակցություն ստացողները, դրանց որակի բարելավումը, սոցիալական համախմբվածության ամրապնդումը` խոցելի խմբերի սոցիալական մեկուսացվածությունը նվազեցնելով.

3) նպաստել սոցիալական ծառայությունների տրամադրման գործընթացում բոլոր շահագրգիռ կողմերի` սոցիալական ծառայություներ տրամադրող մարմինների,  կազմակերպությունների, ինչպես նաև ֆիզիկական անձանց, համագործակցության ինստիտուտի զարգացմանը.

4) աղքատ, սոցիալապես անապահով, ինչպես նաև մեկուսացված խմբերի տնտեսական  և սոցիալական խոցելիության նվազեցումը.

5) սոցիալական ոլորտում սոցիալական աշխատանքի դերի ու նշանակության բարձրացումը. 

6) վստահության մթնոլորտի ձևավորումը: 

47.10. Համագործակցության հիմնական սկզբունքները` համակառավարումը, հավասար պատասխանատվությունը, թափանցիկության ապահովումը և ժողովրդավարությունն են:

47.11.  Խորհրդի հիմնական լիազորություններն են. 

1) քննարկում է սոցիալական աշխատանքի էթիկայի կանոնները և հավանություն  տալիս դրան.

2) ներկայացնում է առաջարկություններ նախարարին. 

ա. սոցիալական աջակցության բնագավառում իրականացվող պետական քաղաքականության հիմնական ուղղությունների, բարեփոխումների մասին. 

բ. խորհրդի անդամ(ներ)ի կողմից վերհանած` սոցիալական աջակցության բնագավառում առկա խնդիրների, դրանց լուծմանն ուղղված առաջարկությունների մասին,

գ. քաղաքացիների ներկայացրած դիմումների մասին.

դ. նախարարի` սոցիալական աջակցության բնագավառում, հայեցողական լիազորությունների իրականացման ժամանակ ընդունվող որոշումների մասին.
3) ըստ անհրաժեշտության քննարկում է սոցիալական աջակցության բնագավառում գործող ոչ առևտրային կազմակերպությունների գործողությունները, տալիս դրանց մասնագիտական գնահատական` սոցիալական աշխատանքի էթիկայի կանոններին համապատասխանելու մասին.

4) մշտադիտարկում է սոցիալական համագործակցության հանրապետական համաձայնագրին միացած կողմերի գործունեությունը, և ըստ անհրաժեշտության տալիս գնահատական ընդունված համագործակցության նպատակներին և սկզբունքներին  համապատասխանության մասին.

5) համագործակցության նպատակների իրականացմանն ուղղված այլ լիազորություններ:  

47.12. Խորհդի աշխատանքները կազմակերպվում են նիստերի միջոցով, որոնք իրավազոր են, եթե դրանց մասնակցում են անդամների ընդհանուր թվի կեսից ավելին, և որոշումներն ընդունվում են քվեարկության միջոցով: 
47.13. Խորհրդի առաջարկությունը համարվում է իրավաչափ, եթե խորհրդի նիստին մասնակցել են խորհրդի անդամների կեսից ավելին և առաջարկության համար կողմ են քվեարկել նիստի մասնակիցների կեսից ավելին:
47.14. Խորհրդի հրավերով աշխատանքներին կարող են մասնակցել պետական կառավարման և տեղական ինքնակառավարման մարմինների, մարդու իրավունքների պաշտպանի աշխատակազմի, հասարակական և այլ կազմակերպությունների, զանգվածային լրատվության միջոցների ներկայացուցիչներ:»:

9) N2 հավելվածի N1 օրինակելի ձևի «Պայմանագիր N  ՍԽ» հատվածի 2.4.6 կետը «համապատասխան» բառից հետո լրացնել «երեք ամսից ավելի բացակայելու դեպքում նախապես՝ այդ մասին հայտնել ծառայություն մատուցողին», 3.1.4 կետում «2.4.9-րդ» բառերը փոխարինել «2.4.6-րդ, 2.4.9-րդ» բառերով, իսկ «Պայմանագիր N  ՍԸ» հատվածում՝ 3.1.4 կետում «2.4.12-րդ կետով» բառերը փոխարինել «2.4.2-րդ և 2.4.12-րդ կետերով» բառերով:»:

2. Հայաստանի Հանրապետության աշխատանքի և սոցիալական հարցերի նախարարին՝ սույն որոշումն ուժի մեջ մտնելուց հետո երկամսյա ժամկետում հաստատել Հայաստանի Հանրապետության աշխատանքի և սոցիալական հարցերի նախարարին կից գործող ոչ առևտրային կազմակերպությունների հետ աշխատանքների համակարգման խորհրդի անհատական կազմի ձևավորման կարգը և աշխատակարգը:

3. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:


ՀՀ աշխատանքի և սոցիալական հարցերի նախարար Արտեմ Ասատրյան
ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2013 ԹՎԱԿԱՆԻ ՕԳՈՍՏՈՍԻ 1-Ի N894-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ
	Իրավական ակտի հիմնավորումը

	1.
	Անհրաժեշտությունը

	
	Համաձայն ՀՀ կառավարության 2013թ. օգոստոսի 1-ի N894-Ն որոշման (այսուհետ` որոշում) սոցիալական բնակարանային ֆոնդում բնակելի տարածության իրավունք ունեցող անձանց (ընտանիքներին) կացարաններում տեղավորման աշխատանքների իրականացման ընթացքում առաջացել են իրավակիրառական որոշ խնդիրներ: 

	2.
	Ընթացիկ իրավիճակը և խնդիրները

	
	Որոշման N1 հավելվածով որպես առանձին սոցիալական խումբ է սահմանվել  «մանկատան շրջանավարտները», որոնց հաշվառում այդ հիմքով այլևս չի իրականացվելու, քանի որ մանկատներում խնամվում են միայն խնամակալության և հոգաբարձության մարմինների կողմից առանց ծնողական խնամքի մնացած երեխաներ: Սոցիալական բնակարանյին ֆոնդի կացարանների տրամադրման գործընթացում առաջացել են խնդիրներ, առավելապես մանկատան շրջանավարտների հարցում, որոնք հիմնականում պայամանավորված են տվյալ անձի (ընտանիքի) սոցիալական կարիքներով: 

Միաժամանակ, մանկատան շրջանավարտների և առանց ծնողական խնամքի մնացած երեխաների թվին դասված անձանց (18 տարեկանը լրացրած) սոցիալական բնակարանային ֆոնդում կացարանի տրամադրման գործընթացը հասարակական մեծ հնչեղություն ունի, որը պարտադրում է գործընթացում ապահովել հասարակական կազմակերպությունների մասնակցությունը:

	3.
	Տվյալ բնագավառում իրականացվող քաղաքականությունը

	
	ՀՀ կառավարության 2014 թվականի մայիսի 19-ի N511-Ա որոշման համաձայն սոցիալական պաշտպանության քաղաքականության ուղղություններից է սոցիալապես և անապահով խմբերին դասված անձանց կացարանի խնդրի լուծման նպատակով սոցիալական բնակարանային ֆոնդի հետևողական ձևավորման, կացարանի և այլ սոցիալական ծառայությունների հասցեական ծրագրերի իրականացումը:

	4.
	Կարգավորման նպատակը և բնույթը

	
	Իրավակիրառական խնդիրների լուծման նպատակով հստակեցվում են որոշմամբ հաստատված որոշ դրույթներ, ինչպես նաև սահմանվում է գործընթացին հասարակական կազմակերպությունների մասնակցությունն ապահովող մեխանիզմը:

	5.
	Նախագծի մշակման գործընթացում ներգրավված ինստիտուտները և անձինք

	
	Նախագծի մշակման աշխատանքներում մասնակցել են ՀՀ աշխատանքի և սոցիալական հարցերի նախարարության աշխատակազմի սոցիալական աջակցության վարչությունը


ՏԵՂԵԿԱՆՔ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2013 ԹՎԱԿԱՆԻ ՕԳՈՍՏՈՍԻ 1-Ի N894-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶՄԱՆ ԲԱՑԱԿԱՅՈՒԹՅԱՆ ՄԱՍԻՆ
ՀՀ կառավարության «Հայաստանի Հանրապետության կառավարության 2013թ. օգոստոսի 1-ի N894-Ն որոշման մեջ լրացումներ և փոփոխություններ կատարելու մասին» որոշման նախագծի ընդունման դեպքում պետական բյուջեի ծախսերում և եկամուտներում ավելացում կամ նվազեցում չի ակնկալվում:

ՏԵՂԵԿԱՆՔ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2013 ԹՎԱԿԱՆԻ ՕԳՈՍՏՈՍԻ 1-Ի N894-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ՓՈՓՈԽՈՒԹՅՈՒՆՆԵՐԻ ԿԱՏԱՐՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
-------------------------------------------------------------------------------------------------------------- 

ՀՀ կառավարության « Հայաստանի Հանրապետության կառավարության 2013թ. օգոստոսի 1-ի N894-Ն որոշման մեջ լրացումներ և փոփոխություններ կատարելու մասին» որոշման նախագծի ընդունման առնչությամբ այլ իրավական ակտերի ընդունման կամ փոփոխությունների կատարման անհրաժեշտություն չկա: 

ԱՄՓՈՓԱԹԵՐԹ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2013 ԹՎԱԿԱՆԻ ՕԳՈՍՏՈՍԻ 1-Ի N894-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
	Առաջարկության հեղինակը
	Առարկության, առաջարկության

բովանդակությունը
	Եզրակացություն
	Կատարված փոփոխությունները

	ՀՀ վարչապետի խորհրդական Գևորգ Մալխասյան
	"Առանց ծնողական խնամքի մնացած երեխաների սոցիալական պաշտպանության մասին" Հայաստանի Հանրապետության օրենքի համաձայն բնակելի տարածություն ստանալու իրավունքը վերապահված է առանց ծնողական խնամքի մնացած բոլոր անձանց, ադ թվում նաև առանց ծնողական խնամքի մնացած գիշերօթիկ սկզբունքով գործող մասնագիտական հանրակրթական ուսումնական հաստատությունների շրջանավարտների վրա: Այս առումով նախագիծը պետք է խմբագրվի: 
	Ընդունվել է ի գիտություն
	Հարցը ՀՀ կառավարության 2013 թվականի օգոստոսի 1-ի N 894-Ն որոշմամբ արդեն իսկ կարգավորված է

	
	47.2-րդ կետից պարզ չէ թե 9-ից ավելի հասարակական կազմակերպությունների առկայության դեպքում ինչ կարգով են ընտրվելու կամ որոշվելու խորհրդի անդամ հանդիսացող կազմակերպություններին:
	Ընդունվել է
	Նախագիծը լրամշակվել է 

	
	47.3-րդ կետից պարզ չէ թե ով և ինչ ցուցանիշներից է որոշվելու, որ կազմակերպությունը "խորհրդի աշխատանքներին մասնակցում է ոչ պատշաճ":
	Ընդունվել է
	Նախագիծը լրամշակվել է 

	
	47.10-րդ կետից պարզ չէ թե ում վրա են տարածվելու էթիկայի կանոնները: Միաժամանակ գտնում եմ, որ այդ կանոնները կարող են կիրառվել միայն կամավորության սկզբունքով:
	Ընդունվել է ի գիտություն
	Սոցիալական աշխատանքի էթիկայի կանոնները տարածվում են սոցիալական աշխատողների և սոցիալական աշխատանք իրականացնող կազմակերպությունների վրա 

	
	Միաժամանակ պարզ չէ թե որոնք են նախարարի կողմից ընդունվող հայեցողական բնույթի որոշումները:


	Ընդունվել է
	Նախագիծը լրամշակվել է 

	ՀՀ արդարադատության նախարարության 07.11.2014թ. N 01/8545-14
	Մասնավորապես՝ նախագծի 1-ին կետի 4-րդ ենթակետի համաձայն նախատեսվում է ստեղծել ՀՀ աշխատանքի և սոցիալական հարցերի նախարարին կից գործող ոչ առևտրային կազմակերպությունների հետ աշխատանքների համակարգման խորհուրդ: Այդ առումով գտնում ենք, որ նախագծում անհրաժեշտ է հստակ սահմանել հիշյալ խորհրդի լիազորությունների շրջանակը, քանի որ նախագծի համաձայն խորհրդի աշխատակարգերը կանոնակարգվում են սոցիալական համագործակցության հանրապետական համաձայնագրով ընդունված համագործակցության նպատակներին և սկզբունքներին համապատասխան, իսկ նախագծի 2-րդ կետի համաձայն նախարարը պետք է հաստատի խորհրդի անհատական կազմի ձևավորման կարգը և աշխատակարգը:
	Ընդունվել է 
	Որոշման նախագիծը լրամշակվել է

	
	Նախագծի 1-ին կետի 2-րդ ենթակետում «խմբագրությամբ» բառն անհրաժեշտ է փոխարինել «բովանդակությամբ» բառով՝ նկատի ունենալով «Իրավական ակտերի մասին» ՀՀ օրենքի 70-րդ հոդվածի պահանջները:
	Ընդունվել է 
	Որոշումը խմբագրվել է

	
	Նախագծի 1-ին կետն անհրաժեշտ է համապատասխանեցնել «Իրավական ակտերի մասին» ՀՀ օրենքի 41-րդ հոդվածի պահանջներին, մասնավորապես դրանում խմբագրման կարիք ունի ենթակետերի համարակալումը, քանի որ նախագծի 1-ին կետում առկա է երկու 4-րդ ենթակետ: 
	Ընդունվել է 
	Խմբագրվել է

	
	Նախագծի 1-ին կետի 7-րդ ենթակետում կատարվող «գ. նոր 33.1-ին» բառերից առաջ անհրաժեշտ է լրացնել «լրացնել» բառը: Նույն դիտողությունը վերաբերում է նաև «դ. նոր VII.I գլխով» կատարվող լրացմանը:
	Ընդունվել է 
	Խմբագրվել է

	
	Նախագծի 1-ին կետի 6)-րդ, 7)-րդ և 8-րդ ենթակետերն անհրաժեշտ է համապատասխանեցնել «Իրավական ակտերի մասին» ՀՀ օրենքի 36-րդ և 37-րդ հոդվածների պահանջներին, մասնավորապես հիշյալ ենթակետերում առկա են խմբագրման և հստակեցման կարիք ունեցող դրույթները:
	Ընդունվել է 
	Կետերը խմբագրվել են

	ՀՀ տարածքային կառավարման նախարարություն 02.09.2014թ. N 07/15/4756-14
	առաջարկություններ և դիտողություններ չունեն
	Ընդունվել է ի գիտություն
	

	ՀՀ ֆինանսների նախարարություն 03.09.2014թ. N 01.1/83-1/13448-14
	դիտողություններ  և առաջարկություններ չունեն
	Ընդունվել է ի գիտություն
	

	ՀՀ քաղաքաշինության նախարարություն 03.09.2014թ. N   01/13.1/4396-14
	նախագծի 1-ին կետի 6-րդ ենթակետի գ պարբերության մեջ՝ «5) որոշմամբ սահմանված կարգով կացարանում բնակվելու դեպքում:» բառերը փոխարինել «5) որոշմամբ սահմանված կարգով բնակվում է կացարանում:» բառերով.
	Ընդունվել է 
	Ենթակետը խմբագրվել է

	
	նախագծի 1-ին կետի 6-րդ ենթակետի դ պարբերության մեջ «՝ նախարարի հրամանի համաձայն» բառերը փոխարինել                      ` Հայաստանի Հանրապետության աշխատանքի և սոցիալական հարցերի նախարարի հրամանի համաձայն բառերով:
	Ընդունվել է մասամբ
	Առաջարկը հաշվի է առնվել և կարգավորվել է  նախագծի 1-ին կետի 6-րդ ենթակետի բ պարբերությամբ

	
	7-րդ ենթակետի 7-րդ ա պարբերության մեջ «բնակելի տարածության իրավունքը» բառերը փոխարինել «բնակելի տարածություն ստանալու իրավունքը» բառերով:
	Ընդունվել է 
	Ենթակետը խմբագրվել է

	ՀՀ մարդու իրավունքների պաշտպան 22.09.2014թ. N    01/13.4/4506-14
	Նախագծի 3-րդ կետով առաջարկվում է Որոշման 4-րդ կետը լրացնել 4)-րդ ենթակետով հետևյալ բովանդակությամբ. «4) ձևավորել Հայաստանի Հանրապետության աշխատանքի և սոցիալական հարցերի նախարարին կից գործող հասարակական կազմակերպությունների հետ աշխատանքների համակարգման խորհուրդ:»:

Կարծում ենք, որ Նախագծով պետք է կարգավորվի նաև վերոնշյալ խորհրդի գործունեության կարգը: Մասնավորապես, Նախագիծը չի հստակեցնում թե խորհուրդը ինչ ձևաչափով է համագործակցելու հասարակական կազմակերպությունների հետ: Բացի այդ, անհրաժեշտ է սահմանել երաշխիքներ առ այն, որ խորհուրդը կհամագործակցի քաղաքացիական հասարակության՝ քննարկվող ոլորտում գործունեություն ծավալող բոլոր անդամների հետ՝ անկախ կազմակերպաիրավական ձևից, ինչը կնպաստի խորհրդի գործունեության թափանցիկությանը:
	Ընդունվել է 
	Նախագծի 1-ին կետի 7-րդ ենթակետը լրացվել է նոր «դ.» պարբերությամբ, համաձայն որի` ՀՀ կառավարության 2013 թվականի օգոստոսի 1-ի  N894-Ն որոշման N 2 հավելվածը լրացվում է նոր՝  VII.I  գլխով 

	
	Նախագծի 7-րդ կետով առաջարկվում է Որոշման N2 հավելվածը լրացնել 32.5 կետով, այն է. «32.5. Սույն կարգի 32.4-րդ կետով նախատեսված առաջարկության համար կողմնորոշիչ հանգամանքներ կարող են հանդիսանալ.

1) դիմողի որոշակի բնակության վայր չունենալը.

2) դիմողի ընտանիքում մինչև 5 տարեկան երեխաների թիվը.

3)  դիմողի կամ դիմողի կնոջ հղի լինելը.

4) դիմողի փաստացի բնակության ընտանիքում միջանձնային լարված հարաբերությունների և(կամ) բռնության կամ բռնության սպառնալիքի առկայությունը.

5) դիմողի տվյալ ուսումնական տարում մասնագիտական ուսումնական համապատասխան հաստատություն ընդունվելը կամ սովորելը.

6) ժամկետային զինծառայությունից զորացրված լինելը.

7) քրեակատարողական հիմնարկից վերադարձած, քրեական օրենսգրքով սահմանված հանրային աշխատանքներ կատարող անձ լինելը, պատիժը պայմանականորեն չկիրառելու փորձաշրջանում գտնվելը, պատիժը կրելուց պայմանական վաղաժամկետ ազատված լինելը.

8) դիմողի կամ դիմողի ընտանիքի անդամների հաշմանդամություն ունենալու հանգամանքը.

9) նույն կարգավիճակ ունեցող քույրեր, եղբայրներ լինելը.

10) կյանքի դժվարին վիճակում գտնվելու այլ հանգամանքներ:»:

Գտնում ենք, որ նշված դրույթի նախաբանում օգտագործված «կարող են» ձևակերպումը հետագայում կարող է խորհրդի կողմից կամայական մոտեցում դրսևորելու հիմք հանդիսանալ և հետևապես կոռուպցիոն ռիսկեր առաջացնել, ինչից խուսափելու համար առաջարկում ենք «կարող են հանդիսանալ» բառերը փոխարինել «են հանդիսանում» բառերով: Միաժամանակ, նշված դրույթի 10-րդ ենթակետը կրկին լայն մեկնաբանության տեղիք է տալիս, քանի որ «կյանքի դժվարին իրավիճակում» եզրույթը բավականին սուբյեկտիվ բնույթ ունի: Ուստի, առաջարկում ենք 32.4-րդ կետով նախատեսված առաջարկության համար կողմնորոշիչ հանգամանքները սահմանել սպառիչ ցանկով:
	Ընդունվել է մասամբ: «կյանքի դժվարին իրավիճակ» հասկացությունը սահմանված է «Սոցիալական աջակցության մասին» ՀՀ օրենքով
	«կարող են հանդիսանալ» բառերը փոխարինվել են «են հանդիսանում» բառերով

	
	Նախագծի 7-րդ կետով առաջարկվում է N2 հավելվածը լրացնել նոր 33.1-ին կետով հետևյալ բովանդակությամբ. «33.1. Եթե բնակելի տարածության կարիք ունեցող անձանց համապա​տաս​խան սոցիալական խմբի հաշվառման ցուցակի` այդ պահի դրությամբ առաջին համարով հաշ​վառված անձն առանց ծնողական խնամքի մնացած երեխա է, որի բնակելի տարածության իրավունքը ծագում է ավելի ուշ ժամկետում` նրա 18 տարեկանը լրանալու օրը, ապա նախարարությունը սույն կարգի 33-րդ կետով սահմանված ուսումնասիրությունը կազմակերպում է հերթացուցակում ընդգրկված հաջորդ անձի (ընտանիքի) համար:»:
Նշված դրույթը խնդրահարույց է այն տեսանկյունից, որ չի նախատեսում, թե հետագայում 18 տարին լրանալու ժամանակ նախկինում ցուցակի առաջին համարով հաշ​վառված անձը արդյոք պետք է կրկին ընդհանուր ընթացակարգով հաշվառվի, թե՝ ոչ: Կարծում ենք, որ արդարացի կլինի մշակել ընթացակարգ, որը հնարավորություն կտա նման դեպքերում այդ անձին 18 տարին լրանալուն պես առաջնահերթության կարգով տրամադրել բնակելի տարածություն՝ առանց նրան կրկնակի հաշվառման կանգնեցնելու պարտականության:
	Ընդունվել է 
	Նախագծի 1-ին կետի 7-րդ ենթակետի «գ» պարբերությունը խմբագրվել է









